
kali gampang; boeat orang seperti baba Kek-soen oewang sariboe doewa riboe si brapa harganja; kendati ampat lima riboe djoega tentoe ia tida sajang. Jang diharepin sekarang, tida laen, tjoema si nona Soan biar dapet disajang. Sekarang kendati kita sembarang-barangnja, asal sadja boleh pandjang djalannja, boekan begitoe nona ?“

„Ja, saia djoega boekan ja maoe pandang oewang sadja. Kita orang hidoep asal sadja djangan terlaloe soesa di hari toewanja soeda tjoekoep. Saia sendiri tida ada poenja anak, ikoetin laki begini poenja soesa; jang saia taroh harepan tjoema si Soan; mengkali sadja saia bisa toempangin diri soeda toewanja.“

„Kaloe nona bisa kata begitoe, lebi baek. Sekarang kita tinggal bitjaraken boeat oeroes si nona Soan. Saia rasa baek nona sendiri jang pergi tjarihin roemah dan sakalian perabotin apa jang perloe, kerna nona tentoe ada lebi taoe bagimana oeroesannja orang Tjina.“

„Bi Emot jang ngider dowang tentoe ada lebi taoe dimana ada roemah.“

„Di Gang Togee ada satoe roemah kosong, tjoema saia tida taoe siapa jang poenja; nona pergi tanja-tanja orang sadja.“

„Ja, masa enko Kek-soen maoe roemah keh gitoean; bi Emot bolehnja heran, salah-salah ia boleh djadi mara sama kita.“

